
Smásagan sem ég las heitir Dóttir Satans og er úr smásagnasafninu Olnbogabörn, eftir Hrafnhildi Valgarðsdóttur. Hrafnhildur fæddist í Reykjavík 11. janúar 1948. Hún hóf feril sinn sem rithöfundur í kringum 1968, með smásögum sem birtar voru blöðum og tímaritum. Sem dæmi má taka sögur eins og Unglingavandamál á heimavist og fleiri sögur. Síðan þá hafa margar sögur eftir hana verið gefnar út og ein af þeim, Jólagjöf heilagrar Maríu hlaut 1. verðlaun í alþjóðlegri bókmenntakeppni árið 1992. Sagan Dóttir Satans kom út árið 1972 en var endurútgefin í smásagnasafninu Olnbogabörn 1998.
Smásögur eftir Hrafnhildi:

Blóð, sviti og tár

Dóttir Satans er ekki með hefðbundna uppbyggingu, því að enginn aðdragandi er að risinu í sögunni og í lokin skilur hún lesandann eftir í lausu lofti og leyfir honum að gefa ímyndunaraflinu lausan tauminn. Höfundur er sögumaður og segir söguna í 3. persónu. Samt sem áður segir höfundur söguna út frá sjónarhorni aðalpersónunnar og takmarkar vitneskju sína við hana. Aðalpersóna sögunnar er drengur sem flyst utan að landi til Reykjavíkur til að læra guðfræði. Hann fær gistingu hjá konu í Kópavoginum á þeim árum þegar bærinn er að myndast. Það er því nokkuð ljóst að sagan gerist á fyrri hluta aldarinnar. Drengnum gengur allt í haginn í skólanum, enda bæði námsfús og guðhræddur, þ.e. þangað til að hann kynnist Rósu, dökkhærðri og myndalegri lágstéttarstelpu. Þau eiga í ástarsambandi í um það bil fimm ár og njóta oft ásta saman. En eins og áður sagði var drengurinn mjög guðhræddur og taldi því hræðilega synd að njóta ásta með stelpu sem hann er ekki giftur. Hann fer því að útiloka á Rósu úr lífi sínu og sannfærir sig um að hún sé dóttir Satans, komin til að leggja freistingar fyrir hann. Hann fer að fá geðsveifluköst og sjá ofsjónir þar sem saklausa stelpan breytist í djöfullegt líki. Einu umhverfislýsingarnar í sögunni eru þegar hann fær geðsveifluköstin en þá er rigning og mollulegt úti. Hann fer að hræðast svo að vera augliti til auglitis við Rósu að hann leggst á bæn og biður Guð um að bjarga sér frá henni og hlífa honum fyrir freistingum Satans. Þegar útskriftardagur hans sem guðfræðings nálgast birtist hún aftur í lífi hans eftir níu mánaða fjarveru. Hún segist hafa alið honum son. Viðbrögð hans verða á þá leið að hann neitar að þekkja soninn og biður til Guðs og spyr afhverju hann hafi ekki bjargað sér frá freistingum Satans, og hvort hann geti ekki látið krakkann hverfa!? Honum verður að ósk sinni og krakkinn deyr. Nú fer samviskan að naga hann ískyggilega og hann ákveður að flytja aftur í sveitina til stórbóndans, pabba síns. Þegar þangað kemur sér hann að Satan hefur elt hann og lagt enn nýja freistingu fyrir hann, ráðskonu bæjarins. 

Sagan er semsagt einhvers konar togstreyta góðs og ills, þ.e. Drottins og Satans um aðalpersónuna. Samt finnst mér aðalpersónuna skorta algjöran þroska, því hún kennir Guði og Satan um allt sem fer úrskeiðis og leggur ekkert að mörkum sjálfur. Mér fannst sagan vera langdreginn og höfundur vera of skrúðmælginn og leiðinlegur í orðavali.
